
Tað var ikki við 
m ý k i n d u m , 
sum tann 16 ára 
gamla svenska 
gentan, Greta 
Thunberg, setti 

allar teir gomlu 
knarkarnar í ST 

upp á pláss á veð­
urlagsfundi mána­

dagin.
Hon segði, at 

politikararnir hava 
svikið sína ábyrgd 
og hava bara lat­
ið staðið til, tá tað 
snýr seg um at 
stríðast ímóti al­

heims upphiting.

– Eg átti slett ikki at staðið her. 
Eg átti at verið í skúla handan hav. 
Tit síggja vón í okkum ungu fólkum 
– men hvat billa tit tykkum inn? Tit 
hava stolið mínar dreymar og mín 
barndóm við tómu orðum tykkara, 
segði hon við táravættum eygum.

Tað var sjálvur ST aðalskrivarin, 
António Guterres, sum beyð ungu 
svensku stríðskvinnuni at røða á 
toppfundinum. Aðalskrivarin setti 
sjálvur fundin.

Tað er hugaligt at síggja, hvussu 
ungdómurin hevur tikið undir við 
skúlaverkfallinum hjá einsamøllu 
svensku gentuni, sum er vorðin al­
heims ímynd av kravinum frá ung­
dóminum um at fáa politikarar at 
taka støðuna í álvara.

Ávaringarnar kenna vit, tí vit hava 
hoyrt tær so leingi. Men tey vaksnu 
taka tær ikki í álvara. Tað gera vit 
heldur ikki í Føroyum, um vit hugsa 
um, at landsstýrið í ramasta álvara 
arbeiðir við at fáa altjóða oljufeløg 
aftur at leita eftir olju í føroysku 
undirgrundini – samstundis sum øll 
tann politiska skipanin pyntar seg 
við grønum politikki og vallyftum 
um grøna umstilling.

Og hetta er bara í Føroyum. Úti 
í stóru verð er støðan nógvar ferðir 
verri, og at tað hevur nógvar ferðir 
størri avleiðingar – at alheimspolit­
ikarar við veruligum valdi bara tosa 
uttan at meina tað í álvara, sum teir 
tosa um.

Tí er tað hugtakandi, at ein 16 ára 

gomul genta úr Svøríki, sum hevur 
siglt vestur um Atlantshav við segl­
báti, soleiðis kann seta heimsins leið­
arar upp á pláss.

Stríð hennara byrjaði í Stokk­
hólmi 20. august í fjør, tá hon skulk­
aði úr skúlanum og setti seg uttan 
fyri ríkisdagin at mótmæla. Og tað 
gjørdi hon til tjóðartingsvalið 9. sep­
tember í fjør. Síðani hevur hon verið 
í »verkfalli fyri veðurlagnum« hvønn 
fríggjadag. Eftir at vera liðug við 9. 
flokk hevur hon tikið eitt sabbattár 
og ferðast kring heimin at boða hug­

sjón sína.
Unga svenska genta, sum hevur 

diagnosuna aspergers, er ein av eft­
irkomarunum hjá Svante Arrhenius, 
sum í 1896 var hin fyrsti granskarin 
í heiminum, sum roknaði seg fram 
til vakstrarhúsárinið av CO2-útláti 
– altso at CO2 er við til at varðveita 
hita á jørðini.

Vit kunnu so bara vóna, at kenslu­
borna røða hennara fær heimsins 
valdshavarar at vakna á sama hátt, 
sum ungdómurin er vaknaður av av­
rikum hennara

Hugaligt at ein 16 ára gomul 
genta fær so nógv at vakna

